
“Is Fainas” 

Si bollu arregordai 
cussu passau traballu, 
po no si scaresci mai 
oi ddu pongu in ballu. 
      Bellas fiant is fainas 
      de miragulosas manus, 
      chi ominis e feminas 
      ant fatu in tempus sanus. 
Pesant de a menjaneddu 
traballant de bon’ umori, 
finas a su mericeddu 
e furriant a lugori. 
      In custa domu fatiga 
      cun s’andai at lassau, 
      candu treulant sa spiga 
      a cuaddus in passau. 
Arricu susu de lori 
postu beni a muntonis, 
bentulau cun sudori 
tragau a carretonis. 
      Cun calincunu allenu 
      si traballat in s’axrola, 
      trigu sanu e amenu 
      fiat a farra sa mola. 
Fata in domu sa fregula 
sa pasta po tallarinus, 
sceti, poddini, simbula 
sterrius in tiallas de linus. 
      Su fragu at incantau 
      sa modditzi cun su scomu, 
      durcis e pani pintau 
      cotus a forru de domu. 

Cuponis e cuberinas 
aspetant in magasinu, 
a prentzai is axinas 
po dd’as torrai a binu. 
      Bestiamini e pastoris 
      innoi ant corcau, 
      sotzus, bonus carradoris 
      no nd’ant mai amancau. 
Su casu cun s’arrescotu 
pesau in su caddaxu, 
saba cun fatu e cotu 
modditzosu cun civraxu. 
      No mancat sa cosinjana 
      pitzus finis e bordau, 
      e cun bella manu sana 
      cosiat trinas e brocau. 
Fiant a passiu in pratza 
cuaddus, bois e cabonis, 
de paddas tanti arratzas 
porcus, cocas e pillonis. 
      Cuncordant is funimentus 
      cun sonalus scuillantis,  
      logu de apuntamentus 
      de grandus parilliantis. 
Oi bivis de arregordus 
ses tui unu capitali, 
sempri de bonus acordus 
cun sa genti ospitali. 
      Una reja t’ant fatu 
       o imponenti decana, 
       ti fatzu mannu acatu 
       e bivi a longu sana. 

                           Ignazio Cappai 


